
Acord de la Mesa del Parlament pel qual s’aprova la versió en occità (aranès) de la Llei 12/2020, del 13 d'octubre, de l'atenció pública de la salut bucodental.
De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 22 de març de 2022 ha aprovat la versió en occità, en varietat aranesa, de la Llei 12/2020, del 13 d'octubre, de l'atenció pública de la salut bucodental (202-00040/12), aprovada el 15 de setembre de 2020 per la Comissió de Salut, actuant en seu legislativa plena de conformitat amb l’acord del Ple del dia 24 de juliol de 2020, i publicada en el Butlletí Oficial del Parlament de Catalunya número 698, del 7 d’octubre de 2020, i en el Diari Oficial de la Generalitat de Catalunya número 8247, del 15 d’octubre de 2021, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.
Palau del Parlament, 29 de març de 2022
El secretari primer	La presidenta
Ferran Pedret i Santos	Laura Borràs i Castanyer


Lei 12/2020, deth 13 d'octobre, dera atencion publica dera salut bucodentau



Preambul

Era salut bucodentau ei ua part integrau e essenciau dera salut, pr'amor qu'afècte dirèctament ara qualitat de vida des persones, tant pera sua relacion damb foncions fisiologiques de grana importància coma peth sòn impacte psicosociau.
Actuaument, era carga des afeccions bucodentaus, singularament era caria e era malautia periodontau, ei significativa, maugrat qu'era sua prevencion age estat extraordinàriament efectiva. En aguest sens, eth Reiau decrèt 1030/2006, deth 15 de seteme, peth quau s’establís era cartèra de servicis comuns deth sistèma nacionau de salut e eth procediment entara sua actualizacion, dispòse en apartat 9 der annèxe II era cobertura dera atencion dera salut bucodentau, damb un contengut que maugrat que se circonscriu ara atencion des procèssi aguts en persones adultes tanben includís programes d’atencion bucodentau destinadi as mainatges, es quaus an estat metudi en practica dempús deth començament des ans nauanta ene bères comunitats autonòmes.
D’acòrd damb es fondaments d’integralitat que definís er article 46 dera Lei 14/1986, deth 25 d’abriu, generau de sanitat, e es principis informadors de concepcion integrau qu'establís er article 2 dera Lei 15/1990, deth 9 de junhsèga, d’ordenacion sanitària de Catalonha, era salut bucodentau s’a d’includir enes prestacions gratuïtes deth sistèma nacionau de salut, que, d’acòrd damb era cartèra basica de servicis, a d’incorporar es activitats de besonh entà garantir era salut.
Mès eth hèt que determinades prestacions de salut bucodentau non siguen includides ena cartèra de prestacions publica a comportat ua afectacion ena salut bucodentau damb ua clara diferéncia de classa sociau, pr'amor que soent es servicis privadi son inaccessibles entara poblacion damb privacions socioeconomiques importantes.
Era Enquèsta de salut orau en Espanha deth 2015 mòstre ua variacion deth 8,9% ath 17,9%, en tot depéner deth nivèu socioeconomic, en çò que hè ara prevalença des caries actives enes mainatges de dotze ans, damb denticion permanenta, e ua variacion enes besonhs d’obturacion complèxa deth 8,1% ath 20,6% enes de sies, damb denticion temporau. En çò que hè as adults, segontes era madeisha enquèsta, era prevalença des caries actives vàrie deth 31,5% ath 50% segontes eth nivèu socioeconomic. Era Enquèsta de salut de Catalonha deth 2018 senhale qu'eth 59% dera poblacion adulta hège un an o mès que non utilizaue cap servici d’odontologia, e era Enquèsta de salut de Barcelona 2016-2017 apunte qu'eth 52% des persones de classa sociau mès favorida òc qu'ac auien hèt, deuant eth 28% de ciutadans de classa mès desfavorida. Donques, er argument economic a un pes relevant ena manca d’utilizacion des servicis odontologics. En aguest sens, ena Enquèsta nacionau de salut d’Espanha deth 2017 eth 12% dera poblacion de Catalonha manifestaue que non podie accedir ara assisténcia bucodentau per motius economics, e aguest percentatge s’incrementaue sensiblement en çò que hè as classes sociaus damb mens recorsi (22%), e tanben enes persones en desenplec (27%) o damb incapacitat laborau (24%).
Mès non ei sonqu'era activitat assistenciau çò qu'influís ena salut bucodentau, senon qu'es activitats de prevencion e promocion an tanben un naut impacte ena salut.  Es estudis mòstren qu'es abituds dera poblacion s’aluenhen en generau des recomanacions sanitàries, mès que son melhores enes persones damb mairs damb estudis universitaris. A talh d’exemple, era Enquèsta de salut de Catalonha deth 2018 indique en çò que hè ath hèt qu'es mainatges s'aurien de brossar es dents aumens dus còps ath dia que i a ua diferéncia de sèt punts apuprètz entre es qu'an mairs damb estudis universitaris e es que les an damb estudis primaris, 57,1% e 49,9% en cas des mainatges e 65,9% e 58,6% en des mainades.
Era Organizacion Mondiau dera Salut considère qu'es desigualtats en matèria de salut bucodentau son injustes enes societats actuaus, mès tanben evitables, pr'amor que se pòden redusir damb intervencions de salut publica destinades a palliar es efèctes des factors de risc mès comuns, per exemple en tot fomentar ua alimentacion equilibrada, baisha en sucres e damb mès ingesta de frutes e verdures, en tot redusir eth consum d’alcoòl e tabac e en tot promòir eth brossatge des dents; en definitiva, damb politiques actives e programes especifics de prevencion, promocion e atencion en çò que hè ara salut bucodentau.
Atau, donques, era prevencion a d'auer un papèr prioritari enes politiques en çò que hè ara salut bucodentau, e a de començar ena etapa mès precòça, entre es zèro e es sèt ans, e considerar era relacion evidenta entre era situacion economica –nivèu educatiu, aucupacion e ingrèssi– e era prevalença e eth grad d’afectacion des malauties bucodentaus.
Damb aguesta lei, Catalonha empren un camin entà capvirar aguesta realitat e arténher ua politica activa e integrau de prevencion des malauties bucodentaus e de promocion e atencion dera salut bucodentau entà tota era poblacion per part des servicis publics. Era Lei plantege iniciar aguest camin en tot priorizar es grops de poblacion damb besonhs socioeconomics especiaus e es persones d'enquia catorze ans per miei deth Programa d’atencion dentau de Catalonha, e ath madeish temps establís era organizacion de besonh entà velhar pera seguretat e era qualitat des servicis bucodentaus.
Era Lei ei compausada de quate capítols, cinc disposicions addicionaus, ua de transitòria, ua de derogatòria e tres de finaus.
Eth capítol I, relatiu as disposicions generaus, regule er objècte, es finalitats e er encastre d’aplicacion dera Lei e definís es concèptes assistenciaus en matèria de salut bucodentau.  Atau madeish, establís er impuls de politiques preventives interdepartamentaus de salut publica entà promòir era salut bucodentau.
Eth capítol II determine era poblacion que corbís e es servicis qu'includís eth Programa d’atencion dentau de Catalonha, e priorize era atencion primària coma responsabla dera atencion dera salut bucodentau.
Eth capítol III tracte deth seguiment dera salut bucodentau e dera practica odontologica, e articule sistèmes d’informacion qu'an d’incorporar es donades concernentes ara salut bucodentau, hèr-ne eth seguiment e integrar-les en sistèma generau d’informacion sanitària de Catalonha. 
Eth capítol IV cree era Oficina de Salut Bucodentau coma organ responsable de velhar pera aplicacion deth Programa d’atencion dentau de Catalonha, de coordinar-lo e d’avalorar-lo. Atau madeish, dispòse qu'ua comission assessora a d’actuar coma organ consultatiu dera Oficina.
Fin finau, es disposicions addicionaus regulen es mesures entara aplicacion, era difusion e era avaloracion dera Lei; era transitòria, era cobertura dera atencion publica dera salut bucodentau enquia que non entre en vigor era normativa que desvolòpe eth Programa d’atencion dentau de Catalonha, e es finaus, eth desvolopament normatiu e era entrada en vigor dera Lei.
Eth Parlament de Catalonha apròve aguesta lei en vertut des competéncies que li atribuís er article 162 der Estatut d’autonomia de Catalonha, a fin de complir eth mandat der article 4 e garantir eth dret de totes es persones qu'establís er article 23 «a accedir en condicions d’igualtat e gratuïtat as servicis sanitaris de responsabilitat publica, enes tèrmes qu'establissen es leis», e tanben en vertut dera letra i der article 8 dera Lei 15/1990, que dispòse era «promocion, emparament e melhora dera salut bucodentau, en tot hèr especiau enfasi enes aspèctes preventius, en tot incorporar progressivament es prestacions assistenciaus fonamentaus».
CAPÍTOL I. DISPOSICIONS GENERAUS
Article 1. Objècte
Er objècte d’aguesta lei ei era regulacion de totes es activitats restacades damb era salut bucodentau, entà previer es malauties bucodentaus, protegir e promòir era salut bucodentau, garantir era seguretat e era qualitat dera atencion dera salut bucodentau e reorganizar e promòir er accès equitatiu, tant territoriau coma sociau, as servicis d’atencion dera salut bucodentau deth sistèma sanitari integrau d’utilizacion publica de Catalonha a fin d'incorporar progressivament totes es prestacions assistenciaus basiques dera salut bucodentau ara cartèra publica de servicis.
Article 2. Finalitats
Es finalitats d'aguesta lei son: 
a) Establir ua politica activa de prevencion e promocion en çò que hè ara salut bucodentau e integrar-la enes activitats de promocion dera salut damb mejans e mecanismes d’educacion sanitària, ara fin de redusir era mortalitat e era morbiditat des malauties bucodentaus, especialament ena infància, er impacte d’aguestes malauties ena salut generau e en desvolopament psicosociau des persones e es desigualtats entre era poblacion en salut bucodentau. Era salut bucodentau a de hèr part des plans de salut dera Generalitat.
b) Refortir es sistèmes de vigilància epidemiologica e d’informacion que permeten conéisher es activitats restacades damb era salut bucodentau, tant publiques coma privades, de sòrta que sigue possible elaborar, aplicar e avalorar politiques e orientar er exercici dera autoritat sanitària en aguest encastre.
c) Crear eth Programa d’atencion dentau de Catalonha.
d) Agranir progressivament era cartèra publica de servicis d’atencion bucodentau, en tot incorporar-i es prestacions e es servicis includidi en Programa d’atencion dentau de Catalonha e en tot hèr destinatàries deth Programa en prumèr lòc es persones vulnerabilizades d’acòrd damb er article 7.
e) Reordenar es servicis de salut bucodentau deth sistèma sanitari integrau d’utilizacion publica de Catalonha e revisar-ne es protocòls d’actuacion entà respóner eficaçament ara rèsta d’objectius qu'establís e as besonhs dera poblacion, ara fin d’arténher un sistèma que garantisque ua atencion universau publica, gratuïta e equitativa sociaument e territoriaument en çò que hè as prestacions basiques de salut bucodentau.
Article 3. Encastre d’aplicacion
Aguesta lei s’aplique a: 
a) Es usatgèrs des servicis de salut.
b) Es professionaus dera atencion dera salut bucodentau e era rèsta de trabalhadors qu'exercissen en aguest encastre.
c) Es cliniques, es laboratòris, es establiments, es entitats asseguradores, es empreses e es indústries der encastre dera salut bucodentau qu'exercissen era sua activitat en Catalonha.
Article 4. Principis informadors e d’actuacion 
1. Es principis informadors d'aguesta lei son: 
a) Era consideracion dera salut bucodentau coma part integrau dera salut des persones.
b) Era progressivitat en assolidatge d’ua atencion dera salut bucodentau universau, equitativa e gratuïta.
c) Era garantia dera qualitat e era seguretat dera atencion bucodentau, tant en encastre public coma en privat.
d) Era assumpcion dera prevencion des malauties bucodentaus e dera promocion dera salut bucodentau coma èishi fonamentaus dera promocion dera salut generau.
e) Era garantia dera equitat ena atencion dera salut bucodentau, independentament deth municipi de Catalonha a on es usatgèrs siguen empadronadi.
2. Es principis d'actuacion d'aguesta lei son: 
a) Era planificacion des activitats e es recorsi de besonh entà arténher-ne es objectius, prioritàriament per miei des centres d’atencion primària e comunitària.
b) Era avaloracion des actuacions sanitàries en encastre dera salut bucodentau.
c) Eth contròtle des activitats e es installacions publiques e privades restacades damb era salut bucodentau entà garantir era seguretat, era qualitat, es bones practiques e es drets dera poblacion en aguest encastre.
Article 5. Promocion dera salut bucodentau 
1. Era melhora dera salut bucodentau a d’èster un objectiu des politiques de promocion dera salut e s'a de tier en compde ara ora d'amiar a tèrme actuacions de prevencion de factors de risc comuns entre es malauties bucodentaus e d’autes.
2. Eth Govèrn, per miei dera accion concertada entre era Agéncia de Salut Publica de Catalonha, era Oficina de Salut Bucodentau, es servicis assistenciaus, es entitats locaus e es departaments participaires en Plan interdepartamentau e intersectoriau de salut publica, a de garantir es recorsi de besonh entà impulsar, sus era basa dera melhora evidéncia scientifica, es actuacions pertinentes de prevencion e promocion en çò que hè ara salut bucodentau, que pòden includir aspèctes coma era educacion sanitària, es actuacions preventives en entorns escolars e comunitaris, e es regulacions sus era publicitat e era disponibilitat d’aliments cariogèns. 
3. Es departaments competenti en matèria de salut e d’educacion an d’adoptar es mesures de besonh entà implantar e seguir enes centres escolars es actuacions deth Programa d’atencion dentau de Catalonha que se definissen en marc des programes d’educacion en salut.
CAPÍTOL II. PROGRAMA D'ATENCION DENTAU DE CATALONHA
Article 6. Creacion e objècte deth Programa d'atencion dentau de Catalonha 
Se cree eth Programa d’atencion dentau de Catalonha, qu'intègre es actuacions qu'eth departament competent en matèria de salut amie a tèrme en camp dera salut bucodentau e a de hèr efectiu er accès ara salut bucodentau damb mesures de prevencion, deteccion, atencion e promocion enes encastres qu'aguesta lei establís.
Article 7. Destinataris deth Programa d'atencion dentau de Catalonha
Es destinataris deth Programa d'atencion dentau de Catalonha son: 
a) Es persones d'enquia catorze ans.
b) Es persones en situacion de vulnerabilitat sociau o en risc d’exclusion sociau, d’acòrd damb çò que sigue establit per reglament. En tot cas, an aguesta consideracion: 
1èr. Es titulars o beneficiaris dera renda garantida de ciutadania.
2au. Es mainatges e adolescents tuteladi per organ competent en matèria d’atencion dera infància e era adolescéncia.
3au. Es mainatges e adolescents en centres educatius o terapeutics depenenti deth departament competent en matèria d’execucion penau e justícia juvenila.
4au. Es persones damb ua renda familhau annau bruta parièra o inferiora a 1,3 còps er indicador dera renda de sufisença de Catalonha.
5au. Es persones damb ua vulnerabilitat sociau acreditada damb un informe especific des trabalhadors sociaus.
c) Es persones damb ues condicions de salut que compòrten un risc entara sua salut bucodentau, d’acòrd damb çò que sigue establit per reglament.
d) Era rèsta dera poblacion, ara quau s'aplicarà progressivament d’acòrd damb es tèrmes qu'establís era disposicion addicionau prumèra.
Article 8. Persones damb diuersitat foncionau
Es protocòls an d’establir es disposicions especiaus entà tractar especificament, damb es infrastructures e es professionaus adequadi, cadun des cassi des persones damb ua diuersitat foncionau fisica o psiquica qu'incidís ena sua salut bucodentau o en tractament des sues malauties bucodentaus. 
Article 9. Servicis includidi en Programa d'atencion dentau de Catalonha
Eth Programa d’atencion dentau de Catalonha a d’includir es servicis previsti ena cartèra de servicis comuns deth sistèma nacionau de salut vigent en cada moment e es complementaris que, d’acòrd damb eth procediment establit, se poguen introdusir damb cargue a hons publics per miei deth Servici Catalan dera Salut, tostemp en tot tier en compde es evidéncies scientifiques e aumens enes encastres següents: 
a) Es revisions periodiques pertinentes entà previer e diagnosticar es malauties dentaus e promòir era salut dentau, e eth seguiment des cassi quan es professionaus ac aconselhen entà assegurar era evolucion clinica corrècta dera salut dentau.
b) Eth tractament des procèssi odontologics agudi, en concrèt des procèssi infecciosi o inflamatòris qu'afècten ar airau bucodentau, des traumatismes ossodentaus, des herides e lesions dera mucosa orau e dera patologia aguda dera articulacion temporomandibular. 
c) Es igiènes dentaus, es tartrectomies e es profilaxis periodontaus.
d) Es tractaments conservadors e pulpars des dents afectadi pera caries o era malautia periodontau.
e) Es procediments preventius, diagnostics e terapeutics pertinents en marc des malauties dera denticion temporau damb repercussion severa ena permanenta.
Article 10. Provision des servicis includidi en Programa d'atencion dentau de Catalonha
1. Es servicis qu'establís er article 9 an d’èster prestadi pes professionaus competenti entà cada tipe d’actuacion –infirmièrs, pedriatres, professionaus dera medecina familhau e comunitària, igienistes, odontològs e estomatològs–, prioritàriament des equipes d’atencion primària deth sistèma sanitari integrau d’utilizacion publica de Catalonha, trèt qu’era equipa determine un tractament que s’a d'amiar a tèrme en un aute nivèu assistenciau.
2. Cada usatgèr deth Programa d’atencion dentau de Catalonha a de disposar d’ua equipa de salut bucodentau de referéncia ena atencion primària. 
3. Eth departament competent en matèria de salut a d’establir es requesits entara seguretat, era qualitat, eth bon servici e era accessibilitat en çò que hè as servicis includidi en Programa d’atencion dentau de Catalonha.
Article 11. Planificacion professionau
1. Eth departament competent en matèria de salut a de provedir eth sistèma sanitari, especialament era atencion primària, deth nombre adequat de professionaus damb competéncies acreditades en encastre dera atencion e era promocion dera salut bucodentau, e tanben deth nombre adequat de professionaus de supòrt e des recorsi materiaus de besonh.
2. Eth departament competent en matèria de salut a de hèr estimacions periodiques deth nombre de professionaus de besonh entà prestar es servicis que prevé eth Programa d’atencion dentau de Catalonha e aplicar-lo progressivament, e, d’acòrd damb aguestes estimacions, a de comunicar, quan esquèigue, as entitats provedidores deth sistèma sanitari integrau d’utilizacion publica de Catalonha eth besonh d’aprovar ua convocatòria entà corbir es places que se requerissen tant de naui professionaus damb competéncies acreditades en encastre dera promocion e era atencion dera salut bucodentau coma de professionaus de supòrt.
CAPÍTOL III. SEGUIMENT DERA SALUT BUCODENTAU E DERA PRACTICA ODONTOLOGICA
Article 12. Recuelhuda d’informacion e coordinacion assistenciau 
1. Eth departament competent en matèria de salut, a fin de planificar adequadament es servicis, a de recuélher era informacion pertinenta sus era salut bucodentau ena Enquèsta de salut de Catalonha contunha, e a de hèr e publicar cada cinc ans, segons era metodologia dera Organizacion Mondiau dera Salut, ua enquèsta epidemiologica especifica entà conéisher er estat dera salut bucodentau des mainatges e es adults, es sòns besonhs de tractament e er impacte d’aguesta lei e des politiques publiques ena sua salut bucodentau. Es donades e es indicadors sus era activitat, era qualitat, era accessibilitat, era equitat e era eficiéncia en çò que hè ara atencion dera salut bucodentau s’an d’includir enes informes de salut dera poblacion, enes memòries e enes estadistiques relatives as recorsi sanitaris materiaus e umans, tant publics coma privadi.
2. Eth departament competent en matèria de salut a de provedir es espacis de coordinacion e gestion des politiques sanitàries, especialament dera atencion primària, des persones e es elements de besonh d’acòrd damb es donades e es indicadors pr'amor que desvolòpen, executen e seguisquen adequadament es servicis d’atencion bucodentau qu'establís aguesta lei.
3. Es servicis assistenciaus an d’indicar enes istòries cliniques des usatgèrs es diagnostics des sues afeccions e es tecniques e es procediments emplegadi entà tractar-les, a fin de facilitar era integracion dera informacion sus era sua salut bucodentau ara relativa ara sua salut generau.
4. Es servicis privadi d’atencion dera salut bucodentau an de poder comunicar ara Oficina de Salut Bucodentau o a quinsevolh aute organ competent era informacion ara quau hè referéncia er apartat 3, degudament anonimizada, especialament era des usatgèrs qu'an dret as servicis publics que prevé eth Programa d’atencion dentau de Catalonha. 
Article 13. Seguiment dera practica odontologica
1. Eth departament competent en matèria de salut, damb era collaboracion des collègis professionaus e es societats scientifiques, a de revisar e redefinir periodicament es protocòls d’actuacion e es objectius des servicis bucodentaus, e establir es que siguen de besonh entà complementar-les. 
2. Eth Govèrn a de complementar eth registre de centres en quau cònsten es cliniques e es centres autorizadi de servicis bucodentaus, que i an de constar damb, aumens, es donades següentes: 
a) Era identificacion des proprietaris.
b) Eth nòm, era qualificacion professionau e eth numèro de collegiat des estomatològs, es odontològs, es igienistes dentaus e es auxiliars.
c) Eth nòm e es donades dera titolacion deth professionau responsable.
d) Eth numèro de registre sanitari e eth dera licéncia sanitària.
e) Es sancions fèrmes que les an estat imposades per denóncies o inspeccions d’ofici. 
3. Era basa de donades ara quau hè referéncia er apartat 2 a d’èster d’accès public per Internet, tostemp d’acòrd damb çò qu'establís era normativa d'emparament de donades, e a d’aufrir informacion practica, contactes e enlaci en çò que hè as drets e déuers des usatgèrs des servicis bucodentaus e as vies entà denonciar incidéncies en un servici o males praxis.
4. Eth departament competent en matèria de salut a d’elaborar programes d’inspeccion e contròtle des centres privadi d’atencion bucodentau entà garantir-i era qualitat e era seguretat ena atencion des drets en encastre dera salut qu'establís era Lei 15/1990, deth 9 de junhsèga, d’ordenacion sanitària de Catalonha. Aguesti programes auràn de preveir aumens es aspèctes següents: 
a) Era regulacion dera publicitat.
b) Es mecanismes de luta contra era frauda.
CAPÍTOL IV. OFICINA DERA SALUT BUCODENTAU
Article 14. Creacion e regulacion dera Oficina de Salut Bucodentau
1. Eth departament competent en matèria de salut a de crear era Oficina de Salut Bucodentau.
2. Era Oficina de Salut Bucodentau s’a d’integrar organicament ath departament competent en matèria de salut, e eth sòn cap a d’èster nomentat peth conselhèr deth departament.
3. Era Oficina de Salut Bucodentau a de disposar d’ua comission assessora, formada per odontològs, igienistes e professionaus analògs des servicis de salut bucodentau, per cirurgians maxillofaciaus deth Servici Catalan dera Salut e per professionaus dera medecina, era infirmaria, era salut publica, era inspeccion sanitària, eth trabalh sociau, era educacion e es entitats sociaus.  Era composicion e es foncions dera comission s’an d’establir per reglament.
Article 15. Foncions dera Oficina de Salut Bucodentau
Es foncions dera Oficina de Salut Bucodentau son: 
a) Velhar pera aplicacion efectiva e corrècta deth Programa d’atencion dentau de Catalonha, d’acòrd damb es principis d’equitat e universalizacion.
b) Planificar e avalorar es servicis de prevencion e atencion en encastre dera salut bucodentau deth sistèma sanitari integrau d’utilizacion publica de Catalonha, era rèsta de servicis de salut bucodentau e es protocòls d’actuacion deth Programa d’atencion dentau de Catalonha.
c) Establir sistèmes entà avalorar era aplicacion deth Programa d’atencion dentau de Catalonha, en tot introdusir indicadors especifics amassa damb era Agéncia de Salut Publica de Catalonha, a fin de determinar eth grad d’assolidatge des sòns objectius.
d) Avalorar es resultats e es conclusions des estudis hèti entà avalorar eth grad d’assolidatge des objectius deth Programa d’atencion dentau de Catalonha, d’acòrd damb es critèris establidi entà aplicar-lo progressivament.
e) Hèr eth seguiment dera atencion dera salut bucodentau des grops de poblacion damb besonhs sanitaris o sociaus especiaus, definidi d’acòrd damb es critèris sanitaris e economics qu'eth departament competent en matèria de salut a d’establir per reglament, e introdusir pautes de collaboracion e coordinacion damb eth departament competent en matèria d’ahèrs sociaus e damb es servicis municipaus d’assisténcia sociau entà avalorar era efectivitat dera aplicacion deth Programa d’atencion dentau de Catalonha e esmendar es deficiéncies estructuraus derivades dera sua execucion.
f) Establir ua coordinacion damb eth departament competent en matèria de salut e, coma responsables des licéncies d’activitat, damb es ajuntaments entà hèr efectiu eth seguiment des installacions e es activitats restacades damb era salut bucodentau quan detècte er incompliment de bèth critèri deth Programa d’atencion dentau de Catalonha.
g) Collaborar damb era Agéncia Catalana deth Consum entà garantir es drets des consumidors en çò que hè ara atencion dera salut bucodentau e informar era Agéncia quan detècte ena atencion privada publicitat sospitosa de non ajustar-se ara vertat. 
h) Velhar, en coordinacion damb eth departament competent en matèria de salut, pes drets dera poblacion en çò que hè ara atencion dera salut bucodentau prestada en sistèma sanitari integrau d’utilizacion publica de Catalonha e enes cliniques odontologiques privades.
Disposicions addicionaus
Prumèra. Progressivitat ena aplicacion deth Programa d'atencion dentau de Catalonha
Eth Programa d’atencion dentau de Catalonha s’a d’aplicar ara poblacion ara quau hèn referéncia es letres a, b e c der article 7 en termini de cinc ans des dera entrada en vigor d’aguesta lei. Transcorrudi aguesti cinc ans, s’a de planificar era aplicacion deth Programa ara rèsta dera poblacion enquia arténher ua atencion basica dera salut bucodental publica, universau, equitativa e gratuïta. Aguesta fasa enquiara universalitat dera atencion dera salut bucodentau s’a d’iniciar en tot garantir aumens qu'es servicis qu'establís er article 9 se presten as persones que dejà an estat usatgères deth Programa pendent era fasa iniciau dera aplicacion. Eth departament competent en matèria de salut pòt accelerar era aplicacion progressiva deth Programa d’acòrd damb era sua evolucion e era dotacion pressupostària. 
Dusau. Transitorietat dera Oficina de Salut Bucodentau 
Era Oficina de Salut Bucodentau a caractèr transitòri enquiara finalizacion dera aplicacion progressiva deth Programa d’atencion dentau de Catalonha.
Tresau. Avaloracion dera Lei
Eth departament competent en matèria de salut a d’elaborar e publicar en termini d’un an des dera entrada en vigor d’aguesta lei un informe sus eth sòn grad d’aplicacion e eth sòn impacte tant ena organizacion deth sistèma sanitari integrau d’utilizacion publica de Catalonha coma ena atencion dera salut bucodentau. Aguest informe a de desglosar eth pressupòst entara aplicacion dera Lei, e concrètament eth destinat a actuacions preventives, e s’a d’actualizar biannaument entà avalorar-ne era aplicacion e es efèctes damb regularitat. 
Quatau. Difusion dera Lei
Eth departament competent en matèria de salut, en coordinacion damb es competenti en matèria d’educacion e d’ahèrs sociaus, a d’abilitar es mecanismes adequadi entà dar era maxima difusion ad aguesta lei entre es professionaus des sectors sanitari, sociau e educatiu e era rèsta dera poblacion.
Cincau. Tractaments protetics restauradors dera foncion orau
Eth Govèrn, a prepausa deth departament competent en matèria de salut, en moment que sigue viable pressupostàriament a d’includir enes pressupòsti der exercici corresponent era dotacion de besonh entà agranir es servicis deth Programa d’atencion dentau de Catalonha pr'amor que i siguen previsti es tractaments protetics restauradors dera foncion orau.
Disposicion transitòria. Servicis deth Programa d'atencion dentau de Catalonha 
Eth Programa d’atencion dentau de Catalonha, enquia que non entre en vigor era normativa que lo desvolòpe, prevé entàs persones d'enquia catorze ans es servicis qu'includís eth programa «Infància damb salut» en matèria de salut bucodentau, e entàs persones a qui hèn referéncia es letres b e c der article 7, çò que dispòse en çò que hè ara cartèra basica de salut bucodentau eth Reiau decrèt 1030/2006, deth 15 de seteme, peth quau s’establís era cartèra de servicis comuns deth sistèma nacionau de salut e eth procediment entara sua actualizacion.
Disposicion derogatòria
Se deròguen totes es disposicions de reng parièr o inferior que s’opausen ad aguesta lei.
Disposicions finaus
Prumèra. Desplegament reglamentari
Eth Govèrn a d’aprovar en termini d'un an es disposicions de besonh entà desplegar e aplicar aguesta lei.
Dusau. Precèptes que compòrten despenes
Es precèptes que compòrten despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor d'aguesta lei.
Tresau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

